
 

 

 3. Oktober 2017     UKA 2017/27 

 

Nunami inuussutissarsiutinut tunngatillugu inuussutissarsiornermik siuarsaaneq pillugu 

Inatsisartut inatsisaata allanngortinneqarnera pillugu Inatsisartut inatsisaat nr. xx ulloq xx. 

xxx 2017imeersoq (Annikitsunik taarsigassarsititsisarnermik aaqqissuussineq) 

(Inuussutissarsiornermut, Suliffeqarnermut, Niuernermut Nukissiuuteqarnermullu 

Naalakkersuisoq)    

 

Siumut-miit nuannaarutigaarput, nunatsinni namminersorlutik nunami inuussutissarsiutinik 

aallarnisaaniartut inatsisitigut periarfissaat pitsanngorsaqqissinnaaleratsigit, inatsisip atuuttup iluani 

periarfissanik annertusaanitsigut. 

Siumut-mi pingaaruteqarluinnartutut isigaarput, nunatsinni inuussutissarsiornikkut nutaanik 

aallarnisaaneq tamatigut soqutiginartuussasoq, aammalu atugassarititaasut pitsaasunik 

sinaakkuteqarnissaat, minnerunngitsumik aallarnisaaniarnermi, siunnersorneqarnermiit, 

aallartinnermi aqqusaagassatigut, ilaatigut imaannaanngissinnaasartuni pisortanit 

periarfissaqarluartitaaneq. 

Aningaasanik aallartitsiniarnermi annikitsunik atugassaqarsinnaaneq isumalerujussuusarpoq, 

pingaartumik, nunatsinni isorartoqisumi, sumiiffippassuarni assigiinngitsutigut unamminartut 

amerlatillugit, suliffeqarfik suliluunniit aallartinngitsoq, tunisassiulinngitsoq, imaluunniit tunisat suli 

aallartinngitsut aningaasartuutit annertuut atoqqaartariaqartarmata. Taamaattumik Siumut-mi 

kikkulluunniit nunatsinni namminersorlutik aallartisaarusuttut tapersersortuarpagut, atukkatigullu 

periarfissaat eqaallisartuarusullugit. 

Siumut-mi nunatta nammineeriartuaarnerani, pingaarluinnartutut isigaarput, inuiaqatigiinni 

innuttaasut namminneq imminnut pilersorsinnaassusaata annertusartuarnissaa, kiffartuussiviit, 

tunisassiorfiit, allatigullu inuiaqatigiinni sullissineq tamaat eqqarsaatigalugu, taamaattumillu 

tamanna tamatigut inerisaaffiginissaa pingaartipparput. 

Aningaasatigut annikitsumik atorsinnaaneq, tapiiffigitissinnaaneq periarfissaalerneratigut, Siumut-

mi neriuutigaarput, nunatsinni sumiiffippassuarni namminersortunngorusuttunut eqeersaataalluni 

iluaqutaajumaartoq. 

Nalunngilarput, sineriassuatsinni illoqarfinni, nunaqarfippassuarnilu, inuusuttut, allallu 

namminersortutut aallartisarusukkaluartut, aningaaserivitsigullu periarfissaqartinneqanngitsut. 

Mannalu eqaallisaanikkut, ukiuni sisamani misileraanermik ingerlatsinissap periarfissat 

atuutsilissavai, tamannalu sinerissami namminersortunngorusuttunit atorluaqqunaqaaq.  



 

 

Naggataagullu aamma Siumut-miit Kommuunit kaammattorusuppagut, siunnersuinikkut, 

paasisitsiniaanikkullu periarfissat makkua aamma inuiaqatigiinni siammarterluarumaaraat, 

aammalu pisortani suleqatigiiffiulluassasoq. 

 

Taamaatut oqaaseqarlutat, manna akueralugu, innersuussutigissavarput ataatsimiititaliamut 

susassaqartumut ingerlatinneqassasoq. 

 

 

Knud Kristiansen 

Siumut. 


